
登瀛吟社1930-1935年擊鉢詩(共233首) 
 

詩題：政潮1

序號 
 

作者 詩句 
1 陳枝成 如斯政局往來頻，勢似潮流苦了人。誰願秉公無慾望，一

心甘作太平民。 
2 黃夢熊 寰球今日政爭頻，策戰端因革治新。借問誰人牛耳執，為

家為國為斯民。 
 
詩題：望龜山2

序號 
 

作者 詩句 
3 楊靜淵 撐天憑遠眺，蔽魯不堪望。紫翠迷離甚，滄桑感慨長。 

昂頭空際外，觸目水中央。欲藉愚公力，來移出異鄉。 
4 陳枝成 一望潮流處，龜山鎮蛤疆。形成身背印，霧吐首朝陽。 

出没波間際，昂藏海上方。不殊東魯象，篆列大文章。 
5 簡林財發 極目海門際，龜山別一方。身隨波上下，首向日昂藏。 

霧吐知風雨，雲收絢鈕章。老翁閑述異，某歲鎮斯疆。 
 
詩題：柳眼3

序號 
 

作者 詩句 
6 夢癡 漢苑陽光到，荑葩醉眼同。春山眉翠黛，秋水目玲瓏。 

視散嬌無力，神凝訝有瞳。瞢騰迷去路，咫尺亦難通。 
7 夢珍 長堤煙景好，綠柳拂晴空。眼底生春意，眉端笑暖風。 

低徊猶認識，顧盼自豪雄。送客綢繆至，臨岐每鞠躬。4

8 
 

春麟 灞陵風景好，烟柳舞橋東。腰瘦看偏媚，眉顰態更融。 
眸凝春水綠，目送夕陽紅。試問關心望，何人慰別衷。 

9 枝成 淡蕩蘇台柳，迎風瑞色融。春心看盡放，青眼眕來濛。 
帶雨嬌柔甚，含烟點綴工。長亭愁別日，淚灑盻途窮。5

10 
 

連珠 柳眼逢春發，凝眸認暖風。醒因疏雨洗，嬌為淡烟籠。 
意寄無形外，情傳不語中。臨岐頻顧盼，惜別有誰同。 

11 夢松 沿岸○○樹，高低更不同。迎風眉乍展，沾雨眼纔融。 
濯濯嬌人態，依依送客衷。春光憑汝洩，還憶漢宮中。 

12 夢真 鵝黃纔乍展，翠色一般同。臨水施青眼，含烟弄曉風。 
呈妝看舘北，學舞立橋東。欲寫嬌柔態，衹愁句未工。 

13 夢松 柳綠長堤外，高低一樣同。迎風眉秀媚，帶雨眼朦朧。 
喜見尋芳輩，愁看送客衷。含烟迷遠近，點綴出天穹。 

14 夢珍 短長亭外路，煙柳色迷濛。雨暗春光洩，風吹体態工。 
醒時深欵客，盼處每回瞳。似汝真難得，窮通一樣衷。 

                                                 
1 錄自第四回擊鉢吟錄。刊於《詩報》第 1 期，西元 1930 年 10 月 3 日，頁 4。收入《登瀛吟社社員作品集》，

頁 164。 
2 刊於《詩報》第 1 期，西元 1930 年 10 月 3 日，頁 4。收入《登瀛吟社社員作品集》，頁 164。 
3 刊於《詩報》第 2 期，西元 1930 年 11 月 30 日，頁 8。收入《登瀛吟社社員作品集》，頁 165。 
4 收入莊英章、吳文星莊英章、吳文星《頭城鎮志》，頁 464。 
5 收入莊英章、吳文星《頭城鎮志》，頁 471。林正芳林正芳《續修頭城鎮志》，頁 621。 

15 兩傳 垂堤目乍綻，含翠淡煙籠。青眼開嬌態，長條舞曉風。 
窺人朝晚笑，慰客別離衷。忽視花紅落，傷春欲轉瞳。 

 
 
詩題：菊魂6

序號 
 

作者 詩句 
16 春麟 秦川秋色淡，默默向園西。月下傳神妙，籬邊得意栖。 

丰儀堪想像，體態更離迷。不與群芳偶，幽居別一蹊。 
17 連珠 想入非非處，依稀色相齊。淡妝籬下立，瘦態月中迷。 

帶笑形偏雅，傳神首每低。芳心留晚節，韻事正堪題。 
18 夢修 雅愛東籬菊，幽香入夢兮。魂移明月下，影倚小窗西。 

舊雨聯彭澤，秋容隱楚蹊。相期同晚節，難復故人迷。 
19 春麟 陶令園中菊，芬芳佈滿蹊。迎風翻色相，伴月步雲梯。 

掩映容偏淡，迷離影不齊。徘徊深想像，底事費評題。 
20 兩傳 彭澤歸來後，柴桑盡菊蹊。傲霜邀月姊，入夢作梅妻。 

跡隱東籬下，香飄小院西。美人何處在，三徑是深閨。7

21 
 

夢珍 夢入樊川路，籬邊影欲迷。是奴還是僕，非婢亦非□。 
虛實看難辨，高低認不齊。醒來窗外望，往事懶重提。 

22 夢修 菊本幽香種，偏能晚節齊。傳神明月下，弄影夕陽西。 
變態三分樣，虛情一片迷。騷人評豔好，底事實難稽。 

23 春麟 寒窗籬下立，低首每相攜。月夜容偏淡，霜天貌更齊。 
雲煙看恍惚，色相認離迷。自識陶公後，千秋韻事題。 

24 一清 伴月疎籬下，幽香筆可題。不甘蝴蝶亂，願與露霜淒。 
子美情斯重，陶潛愛更迷。秋色當勻整，客夢戀東西。 

 
 
詩題：竹影8

序號 
 

作者 詩句 
25 楊源榮 萬竹成蔭處，驕陽午不知。臨池摹小照，匝地幻清姿。 

○谷高蹤在，湘江畫本披。呼童將掃去，墨色尚淋漓。 
26 楊源榮 繞砌虛心竹，長留宿鳳枝。風搖清影動，月轉綠蔭移。 

重疊侵書案，橫斜映9

27 
酒巵。子猷偏愛汝，自有蔭人時。 

夢癡 綠竹留清影，芃芃露滴滋。搖窗風蕩漾，入室月斜移。 
幹直雲拖地，心虛學可師。經冬猶帶翠，中熱夏尤宜。10

28 
 

夢真 窗外虛心竹，橫斜滿地披。風吹形瑣碎，日照影參差。 
篩月牽詩興，籠煙伴酒巵。渭川幽景好，消夏最堪宜。11

29 
 

夢羆 竹影搖空翠，縱橫任所之。重重形掩映，疊疊勢迷離。 
擺尾遮金鏡，低頭掃玉墀。化龍終有日，莫作等閒窺。 

30 夢羆 四德堪為範，三多報世知。參差形疊疊，掩映影離離。 

                                                 
6 刊於《詩報》第 4 期，西元 1931 年 1 月 17 日，頁 4。收入《登瀛吟社社員作品集》，頁 166-167。 
7 頸聯及末聯另作「隱現東籬下。徘徊小院西。秋痕香一縷。淡淡望迷離。」收入莊英章、吳文星《頭城鎮志》，

頁 470 及林正芳《續修頭城鎮志》，頁 607。 
8 刊於《詩報》第 5 期，西元 1931 年 2 月 1 日，頁 3。收入《登瀛吟社社員作品集》，頁 168-169。 
9 影抄本作「照」。 
10 第二句作「迎晨露滴滋」收入莊英章、吳文星《頭城鎮志》，頁 465。 
11 收入莊英章、吳文星《頭城鎮志》，頁 478。 

裊裊窗間寫，沉沉地上披。任君傾力掃，其跡亦難移。 
31 連珠 淇水參天竹，橫斜笑舞奇。低頭三徑掃，擺尾一身移。 

弄月頻侵榻，隨風自入帷。願同佳士伴，不與俗人居。 
32 夢真 瞻彼淇園竹，濃蔭午不知。舞風形瑣碎，篩月影參差。 

瀟洒超凡俗，扶疎映酒巵。武公遺愛在，韻事古今垂。 
33 鴻福 淇園風景好，綠竹影離奇。掃徑迎賓客，遮空拂酒巵。 

色侵窗硯潤，蔭過石苔滋。任汝傾全力，應知志不移。 
 
詩題：春雲12

序號 
 

作者 詩句 
34 吳春麟 迷濛野徑雨如膏，醞釀平蕪淑氣陶。天上巧裁無色變，隨

風搖曳影低高。13

35 
 

林德發 春雲變化都難料，出岫縱橫佈九皋。任是青山多聳翠，亦

應白首被風搔。 
36 吳六也 魚鱗疊疊罩山高，白首臨風便自搔。洞口陰陰迷去路，無

心出岫亦翔翱。 
37 葉文樞 歸鴻來燕共遊翱，片片空中位置高。綠野耕農頻仰望，何

時釀出雨如膏。 
38 吳六也 疊似魚鱗次第高，裁成衣袂藉風刀。巒頭載白真明媚，出

岫遲遲氣亦豪。 
 
詩題：招涼珠14

序號 
 

作者 詩句 
39 吳春麟 夏日炎威避有方，異珠從古說昭王。擎來掌上團圓好，勝

似西風滿畫堂。15

40 
 

林德發 一顆明珠夜吐光，能消暑氣憶昭王。寄聲買櫝休還郤，絕

勝松風拂袖涼。 
41 林德發 任是炎威日正長，懷珠在体易生涼。掌中一顆忘三伏，汗

出何愁欲似漿。 
42 林德發 寶珠人競羨昭王，一顆初懷體自涼。價值還應輸押忽，含

來未可止飢腸。 
 

詩題：春山16

序號 
 

作者 詩句 
43 李兩傳 半嶺雲收萬象呈，綺霞如錦眼中生。翩翩粉蝶峰尖去，恰

恰黃鸝谷口鳴。 
柳密蜂腰看隱約，花穠螺髻認分明。尋芳我欲頻來此，獨

對晴嵐倍有情。 
44 林德發 一山螺髻半天成，聳翠嵐光入眼明。紅日總林鶯舌巧，白

                                                 
12 刊於《詩報》第 13 期，西元 1931 年 6 月 1 日，頁 6。辛未二月晦日歡迎呂傳琪、李妙草、邱向榮三先生擊

鉢會。收入《登瀛吟社社員作品集》，頁 169-170。 
13 收入黃洪炎編《瀛海詩集》，頁 37。 
14 刊於《詩報》第 16 期，西元 1931 年 7 月 15 日，頁 6，「歡迎李春霖先生擊 鉢會」。收入《登瀛吟社社員作品

集》，頁 170。 
15 收入黃洪炎編《瀛海詩集》，頁 37。 
16 刊於《詩報》第 17 期，西元 1931 年 8 月 1 日，頁 7。收入《登瀛吟社社員作品集》，頁 171。 



4 
 

雲歸岫水紋清。 
樹深更有猿成隊，路僻寧無客獨行。四面碧烟添曙色，滿

蹊芳草更忘情。 
45 吳春麟 萬笏凌雲勢不平，東君到此駐行旌。疏烟翠罩峰戀媚，暖

日紅穿洞壑清。 
摘豔人來花欲笑，踏青客過草無聲。黃鶯嶺上如簧轉，動

我雙柑斗酒情。 
46 吳六也 聳翠層巒瑞色呈，螺鬟如笑眼前橫。岩前駐馬因看蝶，嶺

畔停車為聽鶯。 
露骨玲瓏添畫景，開顏綽約入詩情。騷人感激東君惠，賞

遍群峯草木萌。17

47 
 

林才添 登樓眺望遠山橫，嵐色浮青分外明。嶺畔花香來戲蝶，峯

巔柳密有啼鶯。 
晴光射處形偏媚，淑氣催時景倍清。草木蒼蒼看不厭，令

人玩賞暢吟情。18

48 
 

簡林財發 大地春回瑞氣生，倚天青嶂勢崢嶸。日高曲澗移花影，風

暖遙峰送鳥聲。 
螺髻無塵呈淑景，蛾眉有色趁新晴。尋芳我愛登臨望，雨

後嵐光分外明。19

 

 

詩題：龜山朝日20

序號 
 

作者 詩句 
49 連瓊瑱 遙升雲外色曈曨，光照龜山瑞氣融。九十二家居島上，一

千餘尺援波中。 
徧生瑤草身皆碧，高掛金輪背亦紅。首受陽和得天厚，萬

年長峙海門東。21

50 
 

林錫虎 凌霄突起異搘床，乍照曈曨谷出暘。明滅紅綃峯左右，斑

斕金鏡水中央。 
一千多尺搖清影，九十餘家被曉光。莫誤虛名愁蔽魯，永

迎初旭鎮蘭陽。 
 
詩題：秋燕22

序號 
 

作者 詩句 
51 靜淵 西風萬里過關山，玉剪經霜視等閒。君去雁來愁杜甫，一

篇詞賦二毛班。 
52 財發 恨別烏衣萬里山，辭巢每戀舊鄉關。謾言作客連年慣，應

識歸心去路艱。23

                                                 
17 收入林正芳《續修頭城鎮志》，頁 617。 
18 收入林正芳《續修頭城鎮志》，頁 606。 
19 收入林正芳《續修頭城鎮志》，頁 605。 
20 刊於《詩報》第 19 期，西元 1931 年 9 月 1 日，頁 6，「第二期徵詩」。收入《登瀛吟社社員作品集》，頁 172。 
21 收入林正芳《續修頭城鎮志》，頁 621。 
22 刊於《詩報》第 21 期，西元 1931 年 10 月 1 日，頁 14，「歡迎柯子 邨、劉夢鷗、李江成三先生擊鉢會」。收

入《登瀛吟社社員作品集》，頁 172-173。 
23 收入林正芳《續修頭城鎮志》，頁 605。 

53 才添 振羽知時豈等閒，歸途莫計萬重山。呢喃上下緣何事，為

訴離情未忍還。24

54 
 

靜淵 由來聚散是循環，莫歎風霜歸路艱。故國江山懸半壁，願

君玉剪一除删。 
55 志謙 庭階窣窣鳥聲閒，羞見秋風作笑顏。記得吳宮留甲爪，一

雙碌碌過邊關。 
56 春麟 辭巢別主兩情關，欲去低回別緒艱。不是天寒霜露重，斷

無振羽越雲山。 
 

詩題：大里漁燈25

序號 
 

作者 詩句 
57 連瓊瑱 秋宵行偶北關經，沿海輝煌勝列星。光照龜山疑籪蟹，燄

騰嶐嶺訝囊螢。 
船頭影倒千枝豔，網上烟拖幾縷青。最愛更深魚滿載，長

歌歸去尚熒熒。26

58 
 

林錫虎 海上紅光望燦然，何曾有客對愁眠。輝隨柁轉原無跡，燄

共舟行總帶烟。 
明滅三更嶐嶺畔，往來萬點石城前。拱蘭宮外銀花豔，疑

是元宵不夜天。27

 

 

詩題：戰雲28

序號 
 

作者 詩句 
59 簡林財發 一時南北釁端開，朶朶輪團去復來。砲火紛飛民命賤，漫

空慘淡不勝哀。29

60 
 

張煙親 對壘沙場戰事開，空中朶朶自徘徊。可憐礮雨槍林上，如

墨濃陰去復來。 
61 林錫虎 戰鼓轟轟響若雷，黑雲漠漠自徘徊。沙場一片悠揚急，疑

是隨風出岫來。 
 

詩題：夜讀30

序號 
 

作者 詩句 
62 林德發 深宵點勘舊文章，展卷殷勤興更長。最是經詩留意久，青

藜照誦有餘光。 
63 吳春麟 燈下殷勤究典章，井田封建費思量。咿唔直到三更後，那

管鄰人笑老狂。31

64 
 

林德發 囊螢照誦借餘光，披卷孜孜業不荒。銳意更闌探鄴架，思

追周漢舊詞章。 
65 吳春麟 潛修篤志學偷光，面壁窮追古典章。誦到更深添雅興，餘

                                                 
24 收入林正芳《續修頭城鎮志》，頁 606。 
25《詩報》第 24 號(1931 年 11 月 15 日)，頁 8。收入《登瀛吟社社員作品集》，頁 173。 
26 收入林正芳《續修頭城鎮志》，頁 621。 
27 收入林正芳《續修頭城鎮志》，頁 614。 
28 刊於《詩報》第 24 期，西元 1931 年 11 月 15 日，頁 10。收入《登瀛吟社社員作品集》，頁 174。 
29 收入黃洪炎編《瀛海詩集》，頁 107。林正芳《續修頭城鎮志》，頁 605。 
30 刊於《詩報》第 26 期，西元 1931 年 12 月 15 日，頁 8。收入《登瀛吟社社員作品集》，頁 174。 
31 收入黃洪炎編《瀛海詩集》，頁 37。 

音還自繞鄰房。 
 

詩題：消寒詞32

序號 
 

作者 詩句 
66 獻三 擁爐對話小蘭房，簾外風威早預防。獸炭頻添燃到曉，雪

花如掌亦何妨。 
67 獻三 瓊筵初醉罷飛觴，那管窗前有雪霜。擁得湯婆過永夜，絕

勝煨芋話僧房。 
68 德發 雪花片片冷難當，小集吟朋喚醒堂。準擬圍爐談徹夜，端

因明早別蕭郎。33

69 
 

獻三 只因到處雪飛揚，深夜邀朋聚一堂。不費丹霞燒佛手，洪

爐同擁引杯長。 
70 獻三 北風漫苦冷難當，暖借天然別有方。最好妻孥同聚首，南

榮曝背話家常。 
 

詩題：老農34

序號 
 

作者 詩句 
71 春麟 一簑一笠鬢如絲，作苦田間力不疲。我羨是翁真矍鑠，耕

耘無異少年時。 
72 財發 如何皓首與龐眉，夏耨春耕尚不疲。且喜麥多收十斛，今

年擬自祝期頤。35

73 
 

獻三 桑陰攜杖鬢如絲，春社同來少故知。遙看兒孫耕隴畝，扶

犁頓憶少年時。 
 

詩題：湯圍溫泉36

序號 
 

作者 詩句 
74 林錫虎 日映西峯爽氣幽，溫泉滾滾自長流。當前平坦連東勢，徹

底澄清勝北投。 
火脈四時渾似夏，霜林一片最宜秋。晚來試向圓山望，浴

罷人多策杖遊。37

75 
 

吳春麟 泉湧圓山可湯鷄，攘寒不減辟寒犀。融來雪液塵埃洗，沁

得詩脾翰墨題。 
鵠嶺豈輸關子嶺，礁溪遠勝四重溪。天然爐火龜山擁，盡

日烟生瑞靄低。 
 

詩題：聽琴38

序號 
 

作者 詩句 

                                                 
32 刊於《詩報》第 29 期，西元 1932 年 2 月 6 日，頁 8，「歡迎蕭獻三先生擊 鉢會」。收入《登瀛吟社社員作品

集》，頁 175。 
33 收入林正芳《續修頭城鎮志》，頁 620。 
34 刊於《詩報》第 29 期，西元 1932 年 2 月 6 日，頁 8。收入《登瀛吟社社員作品集》，頁 175。 
35 收入黃洪炎編《瀛海詩集》，頁 107。莊英章、吳文星《頭城鎮志》，頁 464。林正芳《續修頭城鎮志》，頁 605。 
36 刊於《詩報》第 31 期，西元 1932 年 3 月 15 日，頁 7，「登瀛吟社徵詩」。收入《登瀛吟社社員作品集》，頁

176。 
37 收入林正芳《續修頭城鎮志》，頁 615。 
38 刊於《詩報》第 33 期，西元 1932 年 4 月 15 日，頁 12。收入《登瀛吟社社員作品集》，頁 176-177。 

76 獻三 何處瑤琴訴不平，珠徽玉軫奏淒清。初疑飛雉啼烏調，終

似離鸞別鶴情。 
指下求凰知曲意，心中取鼠辨絃聲。冷冷彈出瀟湘月，深

院無人耳獨傾。 
77 春麟 獨坐窗前對短檠，擧頭喜見月初明。忽聞山水高低韻，始

覺絲桐斷續聲。 
調急還疑風雨至，夜深偏使鬼神驚。斯時我也留心聽，覓

得知音話舊情。39

78 
 

兩傳 十指能彈幾曲成，渾如仙樂半空鳴。偶聞飛雉徐傳操，幾

訝啼烏忽送聲。 
流水韻含君子德，高山調叶古人情。我來悄立花蔭下，一

聽餘音快此生。40

79 
 

志謙 絕調於今久不鳴，如何月夜廣陵聲。音傳一曲知無偶，彈

到三終歎有情。 
松下乍聞疑水響，枕邊細辨覺冰清。薰風妙奏雖云渺，流

水高山耳獨傾。 
 

詩題：折柳41

序號 
 

作者 詩句 
80 春麟 長堤萬縷逐風斜，攀贈因憐別路賖。唱罷陽關三疊曲，青

青相伴到天涯。 
81 才添 枝弱焉能繫客車，輕黃淺綠逐風斜。離愁攪我偏攀摘，為

慰行人別路賖。42

82 
 

財發 縷縷如絲未看花，無端攀贈逐輕車。細君此去歸遺好，依

樣雙眉畫不差。43

83 
 

德風 嬝娜柔條拂面斜，攀來相贈壓征車。從今春色隨君去，漫

道還藏蘇小家。 
 

詩題：冷泉44

序號 
 

作者 詩句 
84 獻三 剖竹穿林出翠微，臨流偏覺冷侵衣。在山莫怪寒如許，世

態炎涼早見幾。 
85 鴻福 滴滴靈泉濺釣磯，一泓秋色漾寒威。世情我亦如冰冷，擬

向池邊永息機。45

86 
 

吳六也 水出天然抱四圍，冷如臘月雪霜威。臨流足可消炎熱，浴

罷應誇勝浴沂。 
 

                                                 
39 收入黃洪炎編《瀛海詩集》，頁 37-38。 
40 收入林正芳《續修頭城鎮志》，頁 607。 
41 刊於《詩報》第 34 期，西元 1932 年 5 月 1 日，頁 7，「林水傳先生送別會擊 鉢錄」。收入《登瀛吟社社員作

品集》，頁 177。 
42 收入黃洪炎編《瀛海詩集》，頁 29。 
43 收入黃洪炎編《瀛海詩集》，頁 107。 
44 刊於《詩報》第 35 期，西元 1932 年 5 月 15 日，頁 6。收入《登瀛吟社社員作品集》，頁 178。 
45 收入曾笑雲編《東寧擊鉢吟前集》，頁63。第四句另作「濯足池邊擬息機」，收入莊英章、吳文星《頭城鎮志》，

頁 469。林正芳《續修頭城鎮志》，618。 

詩題：藕絲46

序號 
 

作者 詩句 
87 文通 汙泥不染比霜寒，穿透絲絲七竅寬。我亦柔情千萬縷，似

纏素節斷應難。 
88 財發 素節玲瓏玉樣看，輕拈縷縷斷應難。冷香欲比冰尤潔，好

作人間解熱餐。47

89 
 

錫虎 折來玉節斷偏難，不染汙泥似碧紈。可愛纖綵長萬縷，玲

瓏味比蔗漿寒。 
90 德發 心奪靈犀出水寒，玲瓏七竅十分寬。纖纖縷比冰尤潔，粲

齒還疑欲斷難。 
91 營陳 纖絲如雪蔗漿寒，玉節玲瓏似碧紈。好是瓊肌心素白，汙

泥不染欲加餐。 
 

詩題：嶐嶺夕煙48

序號 
 

作者 詩句 
92 吳春麟 九點齊州訝此間，濛濛徧布近貂山。氤氲色共浮雲碧，搖

曳光分落日殷。 
峰向香爐曾獻瑞，書從石碣竟名蠻。揚鞭南去休迷路，澎

湃潮聲又北關。49

 

 

詩題：愛蘭50

序號 
 

作者 詩句 
93 春麟 香生空谷絕纖塵，騷客恒耽作比鄰。最喜清音歌楚郢，未

知誰是操琴人。51

94 
 

萬榮 朝含清露絕纖塵，空谷香生品自珍。若語東籬之惜愛，瀟

湘我亦箇中人。 
95 文通 羨他嫩葉獨超塵，一種幽香品最珍。我比淵明癡更甚，春

秋花事各宜人。 
 

詩題：老樵52

序號 
 

作者 詩句 
96 林錫虎 對鏡愁年老，生涯曲徑親。撥雲磨歲月，踏雪越秋春。 

潦倒猶持斧，龍鍾尚採薪。倘逢前奕叟，記否爛柯人。 
97 林德發 莫笑山中叟，殷勤日採薪。穿林娛晚景，越嶺樂清晨。 

柯爛懷王質，身勞憶買臣。歸來尋古徑，換酒豈辭貧。53

98 
 

林才添 鬢如霜雪白，還作採樵人。矍鑠仍操斧，龍鍾尚負薪。 
危峯都踏徧，伐木可安貧。莫笑衰頹甚，羞妻鑑買臣。54

                                                 
46 刊於《詩報》第 40 期，西元 1932 年 8 月 1 日，頁 8。收入《登瀛吟社社員作品集》，頁 178。 
47 收入黃洪炎編《瀛海詩集》，頁 107。 
48 刊於《詩報》第 45 期，西元 1932 年 10 月 25 日，頁 2，「登瀛吟社第五期徵詩」。收入《登瀛吟社社員作品

集》，頁 179。 
49 另收入黃洪炎編《瀛海詩集》，頁 37。《宜蘭縣志．勝蹟篇》，頁 74。 
50 刊於《詩報》第 46 期，西元 1932 年 11 月 1 日，頁 11。收入《登瀛吟社社員作品集》，頁 179。 
51 收入黃洪炎編《瀛海詩集》，頁 37。曾笑雲編《東寧擊鉢吟前集》，頁 115。 
52 刊於《詩報》第 52 期，西元 1933 年 2 月 1 日，頁 6。收入《登瀛吟社社員作品集》，頁 180。 
53 收入莊英章、吳文星《頭城鎮志》，頁 469。 

99 呂營陳 伐木為生計，瞬經髮似銀。神衰登嶺險，人老下峯辛。 
絲鬢因爭歲，弓腰為負薪。早知學翁子，應不苦終貧。55

100 
 

楊靜淵 年高猶負重，髮白豈辭辛。益壯宜持斧，寧悲苦賣薪。 
煙霞堪嘯傲，麋鹿最相親。越嶺穿林慣，歌聲妙入神。 

 

詩題：睡蓮56

序號 
 

作者 詩句 
101 吳鴻福 綽約凌波上，魂飛逐楚雲。淡妝凝旭日，無語醉斜曛。 

西子添朝媚，真妃帶宿醺。苦心推茂叔，晝寢孰知君。57

102 
 

林錫虎 瞥見亭亭影，波心幾朶芬。熟眠低綠水，好夢入青雲。 
翠蓋傾朝日，紅妝怯夕曛。自從君子愛，香合美人聞。 

103 楊靜淵 湖中成濯錦，香夢氣氤氲。穠彩凝朝日，高眠對夕曛。 
謝詩誇妙極，周說愛超群。一朶池邊臥，朦朧覺後欣。 

104 林萬榮 品自誇周愛，亭亭傍水雲。風吹無盡碧，日照絕織氛。 
晝寢形偏媚，朝開味倍芬。嬌嬈渾似錦，色賽貴妃裙。 

105 李兩傳 雅羨沈酣態，妖嬈傍水雲。偶看擎翠蓋，還訝掩紅裙。 
臥怯魚來戲，夢宜蝶作群。鴛鴦驚起處，似帶酒餘醺。58

106 
 

楊靜淵 朦朧浸秋水，夢裡氣氤氲。詩好誇殊豔，品高發異芬。 
數莖凝曉日，一枕對斜曛。魚戲東西葉，魂猶似懶雲。 

107 吳春麟 多年生碧沼，出水絕纖氛。葉闊腳深隙，秋初花正芬。 
鴛鴦香夢翡，隱翠豔情殷。離合風流態，新詩羨謝君。 

108 吳六也 青盤如翠扇，脊有卷舒紋。葉伴鴛鴦睡，香從牖戶聞。 
吐花呈五色，貼水坦千分。丑未知開閉，彬彬以質文。 

 

詩題：春筍59

序號 
 

作者 詩句 
109 張文通 東風吹後土潛鬆，應節原非藉孟宗。驚蟄纔生知犢角，預

期他日友梅松。 
110 陳阿榮 渭川風景異殘冬，犢角新掀碧蘚封。我偶尋芳因細數，林

中間躡陸游踪。 
111 吳鴻福 新雷驚破碧苔封，露出纖纖玉指容。留與南風吹作竹，一

盤生菜漫同供。 
112 林德風 一夜雷聲響碧峯，森森犢角破苔封。東風莫使吹成竹，留

與清明祭掃供。 
113 簡林財發 雷聲一響破苔封，雨後山廚膳足供。總待東風纔出土，歲

寒偏可友梅松。60

114 
 

林德發 新雷一動破苔封，玉立成成到處逢。我入林中閒細數，可

憐樨子避無蹤。 

                                                                                                                                                                  
54 收入林正芳《續修頭城鎮志》，頁 606。 
55 收入林正芳《續修頭城鎮志》，頁 615。 
56 刊於《詩報》第 53 期，西元 1933 年 2 月 15 日，頁 7。收入《登瀛吟社社員作品集》，頁 181-182。 
57 收入黃洪炎編《瀛海詩集》，頁 118。曾笑雲編《東寧擊鉢吟後集》，頁 237。莊英章、吳文星《頭城鎮志》，

頁 469。 
58 收入林正芳《續修頭城鎮志》，頁 607。 
59 刊於《詩報》第 58 期，西元 1933 年 5 月 1 日，頁 8。收入《登瀛吟社社員作品集》，頁 182。 
60 第三、四句另作「可是東風纔出土，歲寒偏與友梅松。」收入黃洪炎編《瀛海詩集》，頁 107。 

115 吳六也 半夜雷聲起籜蘢，嫩芽突破碧苔封。東風過後西風到，更

看篩金影萬重。 
116 林才添 雨後爭掀碧蘚封，林中細數懶攜筇。最憐子弟斑聯玉，沂

浴雲風處處從。 
117 陳志謙 昨夜新雷破蘚封，山廚未許佐餐供。此君早抱凌雲志，先

向東風試露鋒。 
 

詩題：踏青61

序號 
 

作者 詩句 
118 簡林財發 短亭行遍又長亭，十里郊原幾度經。有女姍姍花下立，落

紅輕印鳳鞋馨。62

119 
 

吳鴻福 信步尋芳向野亭，穿林渡水遍郊坰。歸來又過裙腰草，槖

槖蠻鞾隔柳聽。 
120 吳六也 上巳佳辰約踏青，弓鞵過處盡芳馨。緩尋芳草歸來暮，一

路微光借大星。 
121 林德發 爭尋芳草出郊坰，滿路猿啼隱約聽。珠履芒鞋痕一樣，待

人平等是山靈。 
122 林德風 原野歸來暗遞馨，相邀女伴到長亭。痕留草上分明在，天

足弓鞋各異形。 
123 陳志謙 春風幾日到郊坰，姊妹相邀去踏青。一寸山河金一寸，弓

鞋過處總留馨。 
124 陳阿榮 為愛春郊處處青，輕移蓮步到山亭。只憐原野膏人血，草

上風來每帶腥。 
125 張文通 到處東風暗送馨，好隨夾蝶過山亭。前村我愛蘼蕪綠，脚

力疲時步不停。 
 

詩題：社酒63

序號 
 

作者 詩句 
126 林錫虎 壇坫枌榆古道存，燒錢擊鼓近黃昏。洽歡香熟桃李飯，盡

醉清津竹葉罇。 
飲福莫教遺婦女，治聾端合佐鷄豚。一杯更把豐年祝，長

願催科不到門。64

127 
 

吳鴻福 農家酒熟答神元，一樣宜春臘味溫。卜瓦霞光頻瀲灩，治

聾蘭氣更芬黁。 
鳥聲勸飲依高樹，花影相扶入舊村。莫道杜公逢此日，盡

將心事托芳罇。 
128 李兩傳 多少村翁聚一門，醇醪暢飲到黃昏。嬌妻宰肉酬佳節，老

叟分杯與愛孫。 
路上歸時扶醉客，桑間盡日倒芳罇。一壺欲祝年豐兆，鼓

腹咸歌雨露恩。 
129 吳鴻福 竹葉酧神俚俗存，風飄蘭氣徧郊原。幾杯願獻群祇格，一

                                                 
61 刊於《詩報》第 59 期，西元 1933 月 5 月 18 日，頁 7。收入《登瀛吟社社員作品集》，頁 183。 
62 第三句另作「有女姍姍花下過」，收入黃洪炎編《瀛海詩集》，頁 107。 
63 刊於《詩報》第 60 期，西元 1933 年 6 月 1 日，頁 16。收入《登瀛吟社社員作品集》，頁 184。 
64 第四句作「盡醉音浮竹葉罇」收入莊英章、吳文星《頭城鎮志》，頁 475。林正芳《續修頭城鎮志》，頁 615。 

盞還求百殼繁。 
燕社人追曹植頌，治聾我憶李濤罇。馨香自是無讒慝，痛

飲歸來醉眼昏。 
 

詩題：蘇澳蜃市65

序號 
 

作者 詩句 
130 陳志謙 不信蓬瀛此地浮，澳中南北湧高樓。幻來闤闠三千里，滙

到蛟龍十二州。 
直使空間饒蜃氣，錯疑天外有神謀。劇憐世境都如是，羅

馬先墟感未休。66

131 
 

楊靜淵 夕陽懸景港門東，疑是仙源有路通。返照昔曾傳蜃氣，幻

形今已辨蛇弓。 
青山碧水環三澳，大廈高樓湧半空。一幅畫圖明頃刻，陸

離光怪淡烟中。 
 

詩題：楊柳風67

序號 
 

作者 詩句 
132 琮璜 裊裊生成物候新，飄颺易感倚樓人。輕微遠送千條翠，淡

蕩斜迎一樹春。 
婉轉有情勞我舞，纏綿無力藉渠伸。花朝二月韶光好，搖

曳園中拜紫宸。 
133 財發 不寒不暖拂輕塵，吹到蘇堤一色新。淡蕩風光三月夢，飄

搖烟雨六朝春。 
靜看鴨綠低疑醮，微動鵝黃淺入顰。最愛有情如此樹，長

亭攀折贈行人。 
134 蔭庭 綠波微動果何因，拂面飄然倍爽神。搖曳隋堤醒醉眼，遞

催漢苑報芳春。 
腰隨淡蕩偏憐瘦，眉藉吹噓更覺顰。一樣分明勞咏絮，折

來猶惜贈行人。 
 

詩題：春潮68

序號 
 

作者 詩句 
135 炳文 勢如白馬去還回，疑是軍聲傍晚來。寄語靈胥休怒吼，恐

教凍筍誤驚雷。 
136 蔭庭 狂號有信起喧豗，浪湧千層白雪堆。帶雨晚來迷古渡，桃

花隨水自瀠洄。 
137 文通 二月江心浩蕩催，驚濤萬派似銀堆。晚時帶雨聲猶急，豈

是東風駕浪來。 
138 財發 日暖銀濤捲地來，雄驅島嶼浪花開。三春竟有橫流急，浩

                                                 
65 刊於《詩報》第 66 期，西元 1933 年 9 月 1 日，頁 8，「登瀛吟社第七期徵詩」。收入《登瀛吟社社員作品集》，

頁 185。 
66 收入黃洪炎編《瀛海詩集》，頁 59。另作「不信蓬瀛此地浮。澳分南北湧高樓。幻來闤闠三千戶。化作穹窿

十二州。直使空中饒蜃氣。幾疑天外有龍湫。劇憐世境都如是。羅馬遺墟感未休。」收入《宜蘭縣志》，頁 75。
莊英章、吳文星《頭城鎮志》，頁 467。 
67 刊於《詩報》第 79 期，西元 1934 年 4 月 15 日，頁 11。收入《登瀛吟社社員作品集》，頁 185-186。 
68 刊於《詩報》第 79 期，西元 1934 年 4 月 15 日，頁 11。收入《登瀛吟社社員作品集》，頁 186。 

蕩聲喧似怒雷。 
139 萬榮 萬派濤如白馬來，雄奔怒吼誤轟雷。東風二月長憑眺，急

打空城日幾回。 
 

詩題：晚鐘69

序號 
 

作者 詩句 
140 炳文 幾度鯨音入耳頻，寒山寺畔月痕新。任他斷續鏗鏗響，奚

礙楓橋夜泊人。 
141 厚生 鯨音古剎響頻頻，釣罷漁翁起渭濱。落日錚鏦同暮鼓，共

催野外未歸人。 
142 文通 昏鴉高下豈無因，遠寺鯨音報暮頻。斷續悠揚催月上，風

傳百八聽來真。 
143 蔭庭 鯨音是處暮烟新，響徹寒空入耳頻。最好悠揚催倦馬，黃

昏山外醒行人。 
 

詩題：沽酒70

序號 
 

作者 詩句 
144 炳文 擧世昏昏忍獨醒，買將紅友上旗亭。治聾好是逢春社，獨

對東風醉幾瓶。 
145 蔭庭 我愛香醪醉不醒，十千弗惜比劉伶。莫愁花下無佳釀，拚

取囊中盡幾瓶。 
146 樹德 壺裡乾坤竹葉青，昏昏買醉不求醒。十千未盡劉伶癖，再

向春風飲幾瓶。 
147 文通 愛他竹葉手攜瓶，閒問杏花村裡亭。我也十千甘一擲，傾

囊長飲覺心靈。 
 

詩題：浪花71

序號 
 

作者 詩句 
148 張文通 滄浪澎湃急，擊石訝瓊英。萬朶輕盈態，三春燦爛情。 

香浮鷺鷗戀，聲惹蝶蜂驚。奚待明皇鼓，風推滿岸生。 
149 林樹德 渡口銀花湧，秦淮舊著名。獨看翻雪蕊，偏訝滾瓊英。 

有恨靈胥吼，空開士稹驚。枚乘推健筆，豔冶寫難成。 
150 林炳文 滄海人曾渡，桃根舊識名。茫茫翻雪蕊，滾滾湧金英。 

空發三篙漲，齊開萬朶明。記曾同白馬，撼處誤雷鳴。 
151 陳阿榮 隨風偏弄雪，浪噴幻花成。勢湧連天遠，聲號捲地清。 

蒼茫翻白日，瀲灩發瓊英。萬派光搖動，粼粼照眼明。 
152 吳六也 長江濤浪急，朶朶噴分明。映月光瑩現，沉霞豔冶呈。 

凝眸多雪蕊，泛棹盡瓊英。何必唐宮鼓，翻波自幻生。 
 

詩題：槐陰72

序號 
 

作者 詩句 

                                                 
69 刊於《詩報》第 83 期，西元 1934 年 6 月 15 日，頁 14。收入《登瀛吟社社員作品集》，頁 187。 
70 刊於《詩報》第 84 期，西元 1934 年 7 月 1 日，頁 14。收入《登瀛吟社社員作品集》，頁 187。 
71 刊於《詩報》第 87 期，西元 1934 年 8 月 15 日，頁 2，「納涼會」。收入《登瀛吟社社員作品集》，頁 188。 
72 刊於《詩報》第 88 期，西元 1934 年 9 月 1 日，頁 13。收入《登瀛吟社社員作品集》，頁 189。 

153 文通 十畝蒼蒼翠幄張，管他炎夏晝添長。扶疎夾道昏鴉集，蓊

鬱雲生午亦涼。 
154 文通 蔽日三臺留夜色，屯雲九夏避驕陽。東宮內接承華外，連

理扶疎翠影長。 
155 炳文 屯雲苒苒蔽斜陽，似帶南柯日影長。十畝參差連紀里，婆

娑綠蔭一軒涼。 
156 六也 貂山夾道樹千章，覆蔭行人十里涼。兩畔濃蔭堪蔽日，無

殊召伯古甘棠。 
157 六也 銅駝街道最陰涼，底有鳴蟬噪夕陽。鬱鬱亭亭搖綠影，兩

行儼似錦帷張。 
158 樹德 蔭人自昔植傳王，花發當秋擧子忙。我不南柯夢騰達，離

披是處避驕陽。 
 

詩題：丹爐73

序號 
 

作者 詩句 
159 曾笑雲 煑酒烹茶兩不宜，香生煉藥只仙知。純青火候功成日，中

有靈丸換骨奇。 
160 吳鴻福 藥灶長生記昔時，博山肯篆認迷離。犬鷄昇後烟灰冷，爭

說淮王手澤遺。74

161 
 

楊靜淵 久煉仙方灰不冷，偶添獸炭藥偏宜。端敎火冶純青候，不

老丹成頃刻時。 
162 林才添 不作人間日日炊，撥灰添炭細心為。且看火勢純青候，正

是砂成九轉時。 
163 林德發 爐中紫氣映朝曦，百藥調和正合宜。多少仙人誇老煉，添

薪加炭擁時時。 
 

詩題：說鬼75

序號 
 

作者 詩句 
164 笑雲 女蘿山荔痛冤銜，魔障重重口忍緘。話到嵇康燈滅處，有

人驚汗冷沾衫。 
 

詩題：心香76

序號 
 

作者 詩句 
165 笑雲 通靈一瓣德薰嘉，不待灰時亦辟邪。敬向南豐焚拜好，揚

芬文筆祝生花。 
166 炳文 一炷薰來俗慮賒，逈殊金鴨篆紅霞。芳飄郁郁同龍腦，知

是靈臺正發花。 
167 蔭庭 靈臺一寸露丹葩，吐馥前生誦法華。知是博山通七孔，不

須百和壓荀家。 
168 達庵 逈異龍涎篆絳霞，誠求一瓣自無邪。六根淨盡塵難滓，紫

府時開得意花。 

                                                 
73 刊於《詩報》第 103 期，西元 1935 年 4 月 15 日，頁 11。收入《登瀛吟社社員作品集》，頁 189-190。 
74 收入黃洪炎編《瀛海詩集》，頁 117-118。 
75 刊於《詩報》第 104 期，西元 1935 年 5 月 1 日，頁 8。收入《登瀛吟社社員作品集》，頁 190。 
76 刊於《詩報》第 105 期，西元 1935 年 5 月 15 日，頁 9。收入《登瀛吟社社員作品集》，頁 190-191。 

169 樹德 雕文丹府絕纖瑕，偸竊非同賈女邪。我本靈臺多馥郁，炎

炎一瓣祝詩家。 
170 六也 心誠志切念無邪，默表靈臺拜釋迦。祝告至誠神自格，何

須一瓣降真加。 
171 夢修 勿貪詐偽勿貪邪，何用長齋拜釋迦。自有堂中真活佛，丹

誠一點奉無差。 
 

詩題：美人歌77

序號 
 

作者 詩句 
172 笑雲 鬥韻爭聲詎肯降，鞋尖點拍豔新腔。奈何垓下虞兮舞，中

有英雄淚一雙。 
173 笑雲 記豆屛風擅賭腔，檀槽叶調疊雙雙。何當打槳迎桃葉，聆

取曼聲唱渡江。 
174 達庵 鐵板銅琶氣已降，間關花底囀鶯雙。雪兒別有文章麗，好

拍新聲叶紫腔。 
 

詩題：浣衣女78

序號 
 

作者 詩句 
175 笑雲 釵光鬢影映江皋，霧縠霞裳洗幾遭。別愛銀河雲錦麗，天

孫濯出手親勞。 
176 達庵 砧杵生涯日苦勞，朱門羅綺恥時髦。誰知擣碎芳心處，血

洗征夫舊戰袍。 
177 維藩 蓮步輕移到石濠，日親砧杵豈辭勞。關心用盡閨中力，滌

却塵埃染鳳袍。 
178 樹德 斷續砧聲信手操，豈因秋欲寄征袍。纖纖十指溪津裡，疑

洗春紗西子勞。 
179 炳文 湔裙晴漲愛三篙，白帝城頭杵韻高。勿聽嬌聲喧竹巷，洗

餘有女嘆勞勞。 
 

詩題：觀魚79

序號 
 

作者 詩句 
180 林達庵 游泳成群一水淙，時看圉圉近船窗。佳音早望鱗傳信，往

事漫誇鯽過江。 
真諦妙從莊子悟，諫章拒笑隱公蠢。天機活潑煙波外，彈

鋏人空縱眼雙。 
181 吳蔭庭 洗耳臨流坐釣矼，羨他鱗族泳成雙。漢王曾見銜珠玉，藏

伯陳情護帝邦。 
幾訝傳書勞注目，還驚化鯉更凝□。終朝惹我忘歸去，為

汝關心入網艭。 
182 林樹德 赤尾金鱗逐水淙，有時潑躍上輕艭。悠悠方看翻波浪，陣

陣還潛入藻茳。 
小笑祝田譬鄰國，生憐涸轍待西江。何如結網能知退，免

                                                 
77 刊於《詩報》第 106 期，西元 1935 年 6 月 1 日，頁 6。收入《登瀛吟社社員作品集》，頁 191。 
78 刊於《詩報》第 107 期，西元 1935 年 6 月 15 日，頁 11。收入《登瀛吟社社員作品集》，頁 191-192。 
79 刊於《詩報》第 108 期，西元 1935 年 7 月 1 日，頁 7。收入《登瀛吟社社員作品集》，頁 192-193。 

得臨淵羨影雙。 
183 簡夢珍 依依隔水戲成雙，遙指穿波逐浪。何必臨淵思結網，最宜

淺水繫遊艭。 
弄萍每見拋金尺，躍藻欣看過石矼。更愛鱗鱗斜照裡，雜

將帆影滿春江。 
184 林炳文 游鱗活潑水雲邦，于躍看來氣未降。結網思鱸心惘惘，垂

竿釣鯉愛雙雙。 
應知變化龍門日，那管浮沉鶴渚□。好是窺人閒靜處，細

吞花影戲淙淙。 
185 陳維藩 纖鱗入目水淙淙，乘興人來傍碧江。隱約閒尋依密藻，分

明巧泳避新矼。 
悠揚玉浪情偏逸，潑剌銀塘樂未降。寄語勿貪漁父餌，臨

淵每每為君艭。 
 

詩題：眼鏡80

序號 
 

作者 詩句 
186 德發 連珠月似乍新磨，黑幕分明看透多。自是佳名標靉靆，千

秋雅製擅歐羅。 
187 財發 晶熒積氣不須磨，剪水雙瞳未有波。其奈世人都鬼魅，憑

君視力鑑多多。 
188 六也 掛來隆準乃新磨，亦羨功同日月多。還有一端魂斷處，添

他巾幗送秋波。 
189 樹德 文明巧製出歐羅，日月懸同閱歲多。借掛朦朧老翁者，魯

魚到底辨無訛。 
190 達庵 但空一切只憑覷，視力當增幾倍多。明眼不遮遮老眼，痴

心我欲問婆婆。 
191 鴻福 玉匣開來冷氣多，長懸銀海撥輕波。漫言只助昏花者，妍

醜明明辨不訛。 
 

詩題：紙帽81

序號 
 

作者 詩句 
192 林樹德 涼覆圓簷短髮遮，林投草漫詡豪奢。自從楮國先生戴，清

白頭銜一頂誇。 
193 林達庵 蔡倫遺物製烏紗，欲過簾廊代扇遮。羞我鬢霜毛髮短，狂

風漫把以吹斜。 
194 吳六也 裁楮纖纖捲作紗，編成殼帽潔堪誇。先生貴在人頭上，遺

笑王濛落孟嘉。 
195 簡夢珍 戴來頭上日輕遮，組出分明少女家。合是才人揮妙筆，管

寧皂色薛濤花。 
 

詩題：嵐影82

序號 
 

作者 詩句 

                                                 
80 刊於《詩報》第 109 期，西元 1935 年 7 月 15 日，頁 10。收入《登瀛吟社社員作品集》，頁 193。 
81 刊於《詩報》第 110 期，西元 1935 年 8 月 1 日，頁 7。收入《登瀛吟社社員作品集》，頁 194。 
82 刊於《詩報》第 111 期，西元 1935 年 8 月 16 日，頁 10。收入《登瀛吟社社員作品集》，頁 194-195。 

196 笑雲 天光水色映崢嶸，五嶽人歸別有情。淨愛空濛春雨洗，奇

驚變幻夏雲生。 
駕來鰲背真如畫，點染蛾眉鬥晚晴。絕好望中青不斷，數

峰江上倒分明。 
197 炳文 濛濛空際露崢嶸，萬疊依然入眼明。岡隱臥龍增氣色，風

飛迴雁帶秋聲。 
枕流螺髻雲雙綰，作樣蛾眉月半橫。如此山光如此好，煙

霞繚繞畫難成。 
198 達庵 儘多畫意與詩情，起伏高低險不平。一角映來天色亂，千

尋援出海痕清。 
雲封樵笠青無際，雨濕僧筇翠欲生。我愛匡廬常變幻，時

攜遊屐看分明。 
199 夢珍 一望崔巍瘴氣生，高峰岌岌白雲擎。丹青九面孤尖聳，紫

翠千般萬里情。 
描出螺痕微雨後，點來鴉熊夕陽橫。等閒休負遊山屐，認

取匡廬面目明。 
200 文通 輕雲散盡九華清，隱約高峰瘴氣盈。重疊嵐光浮翠鎖，淺

深黛色聳新晴。 
霞封萬仞如屏立，日映千岩若劍橫。照落湖心螺髻在，擧

低頭望兩分明。 
201 鴻福 當戶奇峰削不成，影開屏嶂碧痕清。雨收霽色凝蒼冷，日

映浮光鎖翠輕。 
倒插青螺看更秀，斜拖紅線量難明。晚來又藉廚煙透，如

畫遙分一幅橫。 
202 鴻福 捲簾坐愛午風青，翠色微茫嶺上橫。一髮淺涵新雨碧，雙

鬟低襯夕陽明。 
濃蔭離合迷樵徑，爽氣玲瓏映古城。縱有洪崖神畫筆，難

描泡幻景中情。 
 

詩題：月影83

序號 
 

作者 詩句 
203 笑雲 杯飲成三邀李白，輪修滿一倩吳剛。容光映出驚鴻豔，好

賞嫦娥古代妝。 
204 維藩 金蟾片片來妝閣，玉桂叢叢上粉牆。無限廣寒宮外望，憐

渠待闕照鴛鴦。 
205 德發 婆娑映上粉宮牆，亂竹風搖午夜涼。好共梅魂鋪滿地，是

真是假認難詳。 
206 達庵 冰壺朗朗濯蟾光，近水樓臺掩映光。好是移花蔭弄處，成

雙人待照西廂。 
 

詩題：石枕84

序號 
 

作者 詩句 
207 曾笑雲 往事休提待旦戈，磷磷落落玉新磨。點頭何若欹頭好，中

                                                 
83 刊於《詩報》第 112 期，西元 1935 年 9 月 1 日，頁 9。收入《登瀛吟社社員作品集》，頁 196。 
84 刊於《詩報》第 113 期，西元 1935 年 9 月 16 日，頁 9。收入《登瀛吟社社員作品集》，頁 196。 

有三生舊夢多。 
208 簡夢珍 珊瑚琥珀比如何，却暑涼生一塊多。海已填成天已補，不

妨高臥任春婆。 
209 林樹德 一拳堅潤古嵯峨，富貴漫耽幻夢過。薦與米顛床上臥，粲

兮呼丈拜應多。 
210 林炳文 支機琢自古天河，午睡遊仙好夢過。倘有銀床同避暑，堅

剛添得冷偏多。 
211 陳維藩 不繡鴛鴦細琢磨，東山高臥意如何。有人夢醒硜硜叩，富

貴邯鄲一瞬過。 
 

詩題：紅豆冰85

序號 
 

作者 詩句 
212 笑雲 一樣相思味沁脾，解渴調成雪滿巵。朱苞凍破子離離，瓊

漿我憶雲英乞。 
213 炳文 玉壺甜雪與酥飴，紅豆調來勝荔枝。止渴尚愁曹子建，心

寒齒冷詠燃萁。 
214 達庵 分明菽水製相宜，報道湘南病可醫。未遜葡萄調解渴，一

杯爭恐感燃萁。 
215 六也 煮豆調冰謾笑痴，消炎止渴兩相宜。凝壺色奪桃花豔，恰

似靈芸滴淚遺。 
 

詩題：折桂86

序號 
 

作者 詩句 
216 笑雲 攀來仙種蟾宮秀，已兆科名雁塔題。我亦青雲欣得路，天

香看壓帽簷低。 
217 文通 漫作偸香一例提，攀來高認廣寒西。何當更借仙人斧，一

樹連根砍下齊。 
218 六也 香入秋中吐蕊齊，依人攀取判高低。我今分得蟾宮種，乃

藉詩書以作梯。 
219 樹德 溢滿仙香宇宙齊，高攀人在廣寒西。一枝願向嫦娥乞，付

與秋闈榜上題。 
220 炳文 雲外清香散麝臍，蟾宮攀處有詩題。五枝我愛燕山種，一

榜連班及第齊。 
221 夢珍 金風玉露憑培養，綠葉丹花費品題。我有掄元奪魁手，香

分兔窟氣如霓。 
222 達庵 有女高攀倚木犀，枝枝金粟正開齊。更看多少秋闈客，揀

取名曾雁塔題。 
 

詩題：秋影87

序號 
 

作者 詩句 
223 笑雲 長天水色傳神淡，斜日山容瘦照非。驗出西風舊踪跡，涼

痕一片暗侵衣。 

                                                 
85 刊於《詩報》第 114 期，西元 1935 年 10 月 1 日，頁 12。收入《登瀛吟社社員作品集》，頁 197。 
86 刊於《詩報》第 115 期，西元 1935 年 10 月 17 日，頁 10。收入《登瀛吟社社員作品集》，頁 197-198。 
87 刊於《詩報》第 116 期，西元 1935 年 11 月 3 日，頁 12。收入《登瀛吟社社員作品集》，頁 198。 

224 文通 西風獵獵雨霏霏，葉落梧桐入望稀。夕照遠山浮黛色，隔

溪蘆借月添肥。 
225 德發 蕭疎雲樹認依稀，蔓草寒煙罩四圍。我感重陰花裏合，成

三飲對月光輝。 
 

詩題：撞球88

序號 
 

作者 詩句 
226 笑雲 强弱均分算點真，紅旋白轉突頻頻。野球藝與庭球技，未

抵聲聲戞玉珍。 
227 夢珍 紅白分明取點真，盤珠一樣走頻頻。且看突手精奇處，知

有臺邊喝彩人。 
228 炳文 一篙偏愛玉臺新，紅白分馳角逐頻。畢竟吾儕多弱點，合

將名手讓西人。 
229 樹德 紅白球分四顆珍，撞來五點技如神。漫同醉打三郎看，還

有場中逐鹿人 
 

詩題：新雁89

序號 
 

作者 詩句 
230 曾笑雲 南來結伴認雙雙，一路吳江又楚江。夜色纔涼榆塞月，秋

聲早度竹紗窗。 
揮絃有目看先送，題塔名心料未降。我亦天涯方作客，好

憑初信報家邦。 
231 林達庵 沙明水碧冷湘江，瞥見飛鴻返故邦。千里迢遙初離塞，幾

聲嘹唳過晴窗。 
也如異域逢兄弟，添惹深閨淚一雙。我別新鮮感鱸鱖，長

留未得買歸艭。 
 

詩題：圓山晚眺90

序號 
 

作者 詩句 
232 曾笑雲 太古巢前景，憑高滯短筇。紅看銜落日，青未了諸峰。 

出寺鐘搖韻，沉潭劍歛鋒。遙遙北城市，四顧暮雲封。 
233 林樹德 劍潭臨薄暮，縱眼興偏濃。草徑看歸犢，松枝欲化龍。 

鴉翻神社樹，鷺點士林峰。動物園回首，聲聲急晚鐘。 
 

 
 

 

 

 

                                                 
88 刊於《詩報》第 117 期，西元 1935 年 11 月 18 日，頁 5。收入《登瀛吟社社員作品集》，頁 198-199。 
89 刊於《詩報》第 118 期，西元 1935 年 12 月 1 日，頁 9。收入《登瀛吟社社員作品集》，頁 199。 
90 刊於《詩報》第 119 期，西元 1935 年 12 月 15 日，頁 7。收入《登瀛吟社社員作品集》，頁 199-200。 


